
Арышны – авырулар, бодайны байлар ашый

Күптән түгел Татарстан Авыл хуҗалыгы фәнни-тикшеренү институты журналистлар өчен “ликбез” үткәрде. Моңа сәбәп тә бар иде: авыл хуҗалыгындагы вәзгыять кайчак бик үк дөрес яктыртылмый. 

Институт директоры, авыл хуҗалыгы фәннәре докторы Марсель Таһиров әйтүенчә исә, чәчүлек орлыклар үзе­безгә дә җитә, 15-20 проценты читкә дә сатыла икән. Бүгенге көндә институт бөртеклеләрнең оригиналь һәм суперэлиталы 30 дан артык сортын тәкъдим итә. 

“түгәрәк өстәл”дә катнашкан галимнәрнең кайбер фи­керләрен язу белән чиклә­ник. 

Аллага ышан, үзеңә таян

Әлбәттә, кул кушырып утыр­саң, Ходай Тәгаләдән ге­нә ярдәм көтеп булмый инде ул. Шуңа күрә институт га­лимнәре авыл хуҗалыгы куль­турала­рының төрле һава шартларына чыдам һәм авыруларга бирешми торган сорт­ларын чыгару белән мәшгуль. 

Профессор Мира Леонидовна Пономарева әйтүенчә: без Россиядә көзге арышны иң күп игүче төбәк. Кызганычка каршы, илдә әлеге культура чәчелә торган мәйданнар 3 тапкыр кимегән. “Матушка рожь кормит всех сплошь, а пшеница выборочно” дип халык әйтемен искә төшерде профессор ханым һәм “Арыш икмәген, гадәттә, хәрбиләр, балалар һәм авырулар күбрәк ашый”, – дип безне елмаерга мәҗбүр итте. Институтта арышның 5 сорты булдырылган һәм әлеге культура ик­мәкнең төрле сортларын пе­шерү, башка максатларда файдалану өчен бик кулай. Ә “валюта культурасы” исәпләнгән бодай, нигездә кондитер әйбер­ләре җитештерүгә китә. Мира Леонидовна быел кышның иртә килүеннән курка, чөнки көзге культуралар ныгып калсын өчен температураның берничә ай +3 градустан да түбән төшмәве кирәк. 

Институт галимнәре, әнә шулай, бер җиргә, бер күккә карап дигәндәй, ел әйләнәсе борчу-мәшәкатьләр белән яши. 

Көзге бодай селекциясе лабораториясе мөдире Ирина Дмитриевна Фадееваның да күңеле бик тыныч түгел. Ул бездә көзге бодай мәйдан­нарының артуы (1999 елда – 76 мең га, хәзер 400 мең га), әлеге культурага ихтыяҗның зур булуы, Россиядә игелә торган 3 сортның 2 се бездә чыгарылганына сөенсә дә, чәчү вакытлары үтәлмә­веннән шикләнә. Көзге бодай вегетациясе октябрь ахырында тө­гәлләнә икән, аңа “куәт алу” өчен 40 көн кирәк. Димәк, көзге бодай чәчү 10 сентя­брьгә төгәлләнергә тиеш. Кайбер хуҗалыкларда вакытка сыймыйлар ди. Директор М.Таһиров Әтнә районының тәҗрибәле агрономы Фирдә­вес Галиевнең әйткән сүзлә­рен искә төшерде. Әлеге белгеч җае чыккан саен: “Көзге бодайны 14 сентябрьдә төшкә хәтле чәчеп кал, аннан тукта, соң була”, – дия торган булган. 

Гомумән, галимнәр авыл хуҗалыгы культураларын игү технологиясе турында шактый гыйбрәтләр сөйлиләр. 

Россельхозакадемиянең әгъза-корреспонденты Нә­җип Каюм улы Мәҗитов туфракта дым саклау технологиясе хакында кызыклы (ә бәлки кызганыч) мәгълүматлар бирде. “Дым саклауда туфракның өске катламын гына эшкәртүне беренче урынга куйдылар, ә түбән катламда дым саклауга игътибар булмады. Нәтиҗәдә, “дым кризисы” баш­ланды”, – диде. Ә технологияләрне төгәл үтәү нәти­җәсендә, узган корылыклы елда институт басуларында бөртеклеләрнең һәр гектарыннан 16 центнер, кайбер участоклардан 30 центнерга хәтле уңыш җыелган булса, республика басуларында ур­тача сан нибары 7-8 центнер чамасы гына булуын мисал итеп китерде. 

Туфракның уңдырышлы­лы­гын саклау серләре турында профессор Рафил Сабир улы Шакиров сөйләде. Аның “Бүген туфракның “җелеген” суырып, киләчәк буыннарга нинди туфрак калдырабыз?” – дип борчылуы да урынлы иде. Чөнки, җирдән нидер алу өчен, үзең дә бирергә кирәклеге мәгълүм. 

Ай бәрәңге, вай бәрәңге... 

Биотехнология бүлеге мө­ди­ре, Авыл хуҗалыгы фәннәре докторы Фәния Фәйзрахман кызы Җамалиева сөйләгәннәре һәркемгә кагыла. Чөнки ул бәрәңге турында иде. Узган елгы корылыктан соң “икенче икмәк”нең бәясе күтәрелү, аны читтән кайтару күпләрне уйландыргандыр. 

Бәрәңгенең дошманнары да күп. Халыкның теңкәсенә тигән колорадо коңгызын гына алыйк. Дөрес, без аны агуларга өйрәнеп беттек шикелле. Бактың исә без корткычка каршы көрәшне берьяклы гына башкарабыз икән. Иң нә­тиҗәлесе – утырту бәрәңгесен “Крайзер”, “Престиж” препаратлары белән эшкәртү. Бер коңгыз 500гә хәтле күкәй сала икән, шуңа күрә аның тиз үрчүенә гаҗәпләнәсе юк. Ә препаратлар белән эшкәртелгән бәрәңге утыртылган җирдә, “колорадо зәхмәте” күкәй салырга өлгермичә үлә ди. “Берән-сәрән күренсәләр, алар­ны кул белән генә җыеп алырга да мөмкин”, – диде Фәния ханым. (Төгәлрәк мәгъ­лүматлар кирәк булса, гали­мәнең телефонын бирә­без: (843) 277-51-04). Аннан соң Ф.Фәйзрахманованың сугарулы басулар булдыру турында фикере дә кызыклы. Тамыры бераз кипсә, бәрәңге уңышы көтмә инде. Искә төште: җитәкчеләрдән берәү сугару агрегатлары куллануның алтын бәясенә төшәчәген әйткән иде. Галимнәр исә бу – кирәк эш диләр. Көннәр корыга китсә, бер гектар җиргә бер сиптерүдә 200-400 кубометр су кирәк икән. “Алтын бәясе”нә килгәндә, хуҗалык­ларга дәүләт ярдәмен дә онытмаска кирәк. Бездә чуаш бәрәңгесен мактау бар. Әмма галимнәр үзебезнең бә­рәң­гене тәмле диләр. Шуның өстенә, бүгенге көндә без елына 1,5 млн тонна бә­рәңге җитештерәбез икән, ә күршеләребез – чуашлар 1 млн тонна. Без уңышны тагын да арттырыр идек, әмма соңгы елларны бәрәңге игү мәйдан­нары кимегән. Ә Чуашстанда фермерлар бик нык шөгыль­ләнә, ди. 

Безгә бәрәңгене төрле вируслардан арындыру серлә­ре хакында да сөйләделәр. Бәрәңге игүче хуҗалык җитәкчеләре үзләрен борчыган сораулар белән институтка мөрәҗәгать итә алалар. Галимнәрнең бәрәңгене сәла­мәтләндерү, үстерү, диагностика буенча коммерция тәкъ­димнәре бар. 

Шулай итеп, бүгенгә “ликбез”ны тәмамлап торабыз. Ничек кенә борма, фәнсез алга китеп булмый инде ул. 

